
དྭོགས་པ་དང་པོ།


གྲངས་ཅན་གྱི་སྤྱི་གཙོ་བོ་དེ་སྙིང་སྟོབས་རྡུལ་མུན་གསུམ་ཆ་མཉམ་པ། རང་བཞིན་རྟག་པ། རྣམ་འགྱུར་ཐམས་ཅད་ཀྱི་བྱེད་པ་པོ། ཆ་མེད་དང་ཅིག་པུ་རྣམ་འགྱུར་ཐམས་ཅད་ཀྱི་རྒྱུ་ཡིན་པ་སོགས་འདོད་ལ། རྫོགས་ཆེན་གྱི་གཞི་རང་འབྱུང་ཡེ་ཤེས་སྙིང་སྟོབས་རྡུལ་གསུམ་ཆ་མཉམ་པ་ཡིན་པར་མི་འདོད་པའི་ཕྱིར་དང་། རྟོག་ཡུལ་དུ་གྱུར་པའི་རྟག་པ་ཁྱོད་ཀྱིས་འདོད་པ་ལྟར་གྱི་ཕྱོགས་ན་ཡང་མེད་པའི་ཕྱིར་ཏེ། རྒྱུ་མཚན་སྔ་ཕྱིར་གཞི་བཤད་པས་ཤེས་ནུས་ལ། གཞི་ལས་རྩལ་གྱི་བོན་སྣ་ཚོགས་ཤར་བར་འདོད་ཀྱང་། གཞི་ལས་འབྲས་བུ་བསྐྱེད་པ་མི་འདོད་པའི་ཕྱིར། ཐིག་ལེ་ཉག་གཅིག་གི་ཐ་སྙད་བྱེད་ཀྱང་ཆ་མེད་གཅིག་པུའི་བདག་ཉིད་དང་། རང་བཞིན་དང་རྣམ་འགྱུར་བཞིན་གཞི་ཡི་རང་བཞིན་དང་རྩལ་གཉིས་རང་བཞིན་ཕར་ཡིན་ཚུར་ཡིན་མི་འདོད་པའི་ཕྱིར་དང་། ཆ་མེད་པ་མི་འདོད་པའི་ཕྱིར། འདིས་འབྲས་བུ་རྣམས་རང་གི་རྒྱུ་ལ་མི་གསལ་ཚུལ་དུ་མ་གྲུབ་ན་འབྲས་བུ་འབྱུང་བ་མེད་པར་འདོད་ལ། རྫོགས་ཆེན་གཞི་ལ་འཁོར་འདས་ཐམས་ཅད་ལྷུན་གྲུབ་ཏུ་འདོད་ཀྱང་། རྩལ་དང་རོལ་པའི་བོན་རྣམས་གཞི་ལ་བརྟེན་ནས་འབྱུང་རུང་བར་འདོད་པ་ལས། གཞི་ལ་གྲུབ་ཟིན་ཡོད་པ་གཏན་ནས་མི་འདོད་པའི་ཕྱིར། ལྷུན་གྱིས་གྲུབ་པས་འདུས་བྱས་སྐྱོན་ལས་གྲོལ། ཞེས་གསུངས། ཁྱོད་ཀྱི་འདོད་པ་ལྟར་གྱི་གཙོ་བོ་དེ་རང་གི་འདོད་བློ་གྲུབ་མཐས་བཞག་པ་ཙམ་ལས། ཡོད་པ་སྒྲུབ་བྱེད་ཀྱི་ཚད་མ་མེད་པའི་ཕྱིར། གཞི་འདི་ཡོད་པར་སྒྲུབ་བྱེད་ཀྱི་ཚད་མ་མཐར་ཐུག་ཡོད་པའི་ཕྱིར་ཏེ། བཤད་པ་སྔ་འཕྱི་རྣམས་ནས་གསལ་བའི་ཕྱིར།།


དྭོགས་པའི་ལན་གཉིས་པ།


དང་པོ་ཕྱོགས་སྔའི་འདོད་ཚུལ་ནི། གཏན་ཚིགས་ཐིགས་མདོ་ལས། ཡང་བདག་ཅེས་བྱ་བ་འདོད་དེ། དེ་ནི་སེམས་དང་སེམས་ལས་བྱུང་བའི་སྤྱིར་གནས་ཤིང་། བྱེ་བྲག་མ་ཕྱེ་བ་ཐམས་ཅད་ལ་ཁྱབ་པར་འདོད་དེ། དེའི་མཚན་ཉིད་དམ་མིང་ཤེས་རིག་དང་ཡུལ་རིག་དང་སྐྱེས་བུ་ཞེས་བྱའོ།། དེ་འདྲའི་བདག་གམ་སྐྱེས་བུ་དེ། ལས་བྱེད་པ་པོ་ནི་མ་ཡིན་ལ། གཟུགས་སོགས་ལ་ལོངས་སྤྱོད་པའི་ཟ་བ་པོ་ཡིན་པ་དང་། རང་བཞིན་རྟག་པ་ཆ་མེད་གཅིག་པུ་གཅིག་སྟེ། དེ་ལྟ་བུ་དེ་ནི་སེམས་ཅན་ཐམས་ཅད་ལ་རང་ཆས་སུ་ཡོད་པ་ཁོ་ནའོ།། ཞེས་སོ།། རྫོགས་པ་ཆེན་པོའི་གནས་ལུགས་རང་འབྱུང་ཡེ་ཤེས་ལ་བློ་གྲོས་ཀྱི་སྤྱན་ཡོད་པས་གཟིགས་ན། བདག་ཤེས་རིག་གི་སྐྱེས་བུ་དང་མཚུངས་པར་སྨྲ་བའི་འཁྲུལ་གཞི་འབྱུང་མི་སྲིད་པ་ཞིག་ལགས་ཀྱང་། བསོད་ནམས་ཀྱི་ཚོགས་དམན་པས་ཤེས་རབ་མི་གསལ་འགར་བྱུང་བར་འདིའི་ཚུལ་ཅུང་ཙམ་གསལ་བར་བཤད་ན། གུས་བཏུད་དང་བཅས་ཏེ་སྙན་གཏོད་ཅིག། རྫོགས་པ་ཆེན་པོ་གཞུང་རྣམས་ནས་སེམས་དང་སེམས་ཉིད་ཁྱད་པར་ཕྱེས་ཏེ། སེམས་ནི་ཉོན་མོངས་ཀུན་གྱི་རུ་མར་གསུངས། ཡེ་ཤེས་ངོ་བོ་མི་རྟོག་པའི་རང་བཞིན་ཡིན་པས། ཞེས་གསུངས། དེས་ན་གནས་ལུགས་རང་འབྱུང་ཡེ་ཤེས་ལ་ཁྱོད་ཀྱི་སེམས་དང་འཁྲུལ་པ་ཅི་ལ་འབྱུང་། གཞན་ཡང་ཁྱོད་ཀྱི་སྐྱེས་བུ་དེ་རྟག་པ་ཆ་མེད་གཅིག་པུ་སོགས་འདོད་པ་ལྟར་འདི་ཡི་ཡེ་ཤེས་རྟག་པ་ཡིན་ཡང་བློ་རྟོག་གི་ཡུལ་དུ་གྱུར་པའི་རྟག་པ་མིན་ལ། ཉག་ཅིག་འདོད་ཀྱང་། ཆ་མེད་མི་འདོད། གཟུགས་སྒྲ་སོགས་ཀྱི་འཆར་གཞི་རུ་འདོད་ཀྱང་། དེ་རྣམས་ཡུལ་དུ་བྱེད་པའི་ཡུལ་ཅན་མི་འདོད་པས། བདག་དང་འཁྲུལ་དོན་གཏན་ནས་མེད་པའི་ཕྱིར། ཀློང་ཆེན་རབ་འབྱམས་ཀྱི་ཚིག་དོན་མཛོད་འགྲེལ་ལས། མུ་སྟེགས་ཀྱི་བདག་རྟག་པ་དང་མི་མཚུངས་ཏེ། སྙིང་པོ་ནི་ཡེ་ནས་འོད་གསལ་ཞིང་ལུས་ལ་གནས་ཀྱང་རྟག་མི་རྟག་ལས་འདས་པས། རྟག་པ་ཁོ་ན་མི་འདོད་པ་དང་། འོད་གསལ་བ་དེ་བླ་མས་མན་ངག་གིས་མཐོང་དུ་ཡོད་པའི་ཕྱིར། སུས་ཀྱང་མི་མཐོང་བའི་ལྐོག་གྱུར་དུ་མི་འདོད་པ་དང་། ངོ་བོ་སྟོང་གསལ་བ་མཐའ་བྲལ་ཡིན་པས་མཐེ་བོང་ལ་སོགས་པའི་དངོས་པོ་རང་མཚན་དང་ཆོས་མི་སྦྱོར་བ་དང་། དངོས་པོ་དང་མཚན་མ་མེད་པས་ལུས་ཆེ་ཆུང་ལ་སྙིང་པོ་ཆེ་ཆུང་དང་། བཟང་ངན་དུ་མི་འདོད་པ་སོགས་པའི་ཁྱད་པར་ཤིན་ཏུ་མང་ངོ་།། མུ་སྟེགས་ཀྱིས་དེ་ལྟར་སྨྲས་པ་དེ་ནི་སངས་རྒྱས་ཀྱི་སྙིང་པོ་དང་ཀུན་ཏུ་མི་མཚུངས་ཀྱང་། མིང་ཙམ་མམ་ཚིག་གིས་བརྗོད་པ་ལས་འདྲའོ་སྙམ་དུ་འཁྲུལ་པའི་ཁྱོད་ཅག་བློ་གྲོས་བླུན་པོར་ཁོ་བོ་ཅག་གིས་མཐོང་ཞེས་གསུངས།།


དྭོགས་པ་གསུམ་པའི་དྭོགས་སེལ་ལ།


དང་པོ་དྭོགས་པ་ནི། ཡེ་སངས་རྒྱས་པའི་རྒྱུད་ལས། འཁྲུལ་པའི་གྲུབ་མཐའ་དབང་ཕྱུག་ཆེན་པོ་དེ།། གཅིག་པུ་ཀུན་ལ་ཁྱབ་ཅིང་གཏན་དུ་རྟག། མྱ་ངན་འདས་ཤིང་འཆི་བ་མེད་པར་གནས།། འདུས་མ་བྱས་པའི་དངོས་པོ་ཡིན་ནོ་ལོ།། ཞེས་སོ།། དེ་འགོག་བྱེད་ནི། དབང་ཕྱུག་དེ་འདུས་མ་བྱས་པ་དང་དངོས་པོ་ཡིན་པར་ཁས་བླང་པས་ནང་འགལ། རྒྱུ་རྟག་པ་ཡིན་པ་དང་འབྲས་བུ་དུ་མ་བསྐྱེད་པ་ནང་འགལ། དབང་ཕྱུག་མྱ་ངན་ལས་འདས་པ་ཡིན་པ་དང་། ཁམས་གསུམ་གྱི་བྱེད་པ་པོ་ཡིན་པ་ཁས་བླངས་ནང་འགལ། རྫོགས་ཆེན་གྱི་གཞི་ཐིག་ལེ་ཉག་གཅིག་ཏུ་འདོད་ཀྱང་ཆ་མེད་བམ་པོ་མིན། འཁོར་འདས་ཀྱི་བོན་ཀུན་ལ་ཁྱབ་ཀྱང་འབྲས་བུ་མི་བསྐྱེད། ངོ་བོ་རྟག་པ་ཡིན་ཡང་གློ་བུར་གྱི་སྒྲིབ་པ་སོགས་མ་འགག། གཞི་འདི་ལ་སྐྱེ་འཆིའི་ཐ་སྙད་མེད་ཀྱང་གསལ་བའི་ངོ་བོ་དང་མ་བྲལ། མྱ་ངན་འདས་མ་འདས་གཉིས་ཀའི་ཕྱོགས་སུ་མ་ལྷུང་ཡང་གཉིས་ཁའི་གཞི་བྱེད། མདོར་ན་གཞི་ཡེ་སངས་རྒྱས་པ་འདི་ཉིད་ཕྱི་རོལ་བའི་བདག་སོགས་དང་མཚུངས་པར་འགོ་བགྲེ་ནས་དགག་པ་བྱེད་པའི་རིགས་པ་སྨྲ་བའི་ཁུར་ཁྱེར་བ་རྣམས་ཀྱིས་རྫོགས་ཆེན་གྱི་གཞིའི་ཡིན་ལུགས་དང་གང་ལྟར་འདོད་པའི་གྲུབ་མཐའི་གཏིང་མ་ཆོད་ཀྱང་མིང་ཙམ་དང་། ཚིག་གི་ཟུར་གྱི་ཐ་སྙད་འཇོག་སྟངས་ཙམ་ལ་བསྙད་ནས་ཚིག་རྩུབ་དང་། ཁྲོ་བ་ཇི་སྙེད་བྱེད་པ་རྣམས་ལ་ཚོགས་ངན་གྱི་རྣམ་པར་སྨིན་པའི་དབང་གིས་རྒྱལ་བའི་དགོངས་པ་མ་རྟོགས། ད་དུང་བསོད་ནམས་ངན་པ་གསོག་པ་ལ་ཡ་མི་ང་བ་རྣམས་ལ་རྒྱལ་བ་སྲས་དང་བཅས་པས་བརྩེ་བ་མི་འདོར་བར་གསོལ་བ་འདེབས།།


དྭོགས་ལན་བཞི་པ་ནི།


དྭོགས་པ་ནི། རྫོགས་པ་ཆེན་པོའི་གཞུང་གི་ཡིག་སྣ་འགའ་ཞིག་ལྟས་དབང་གིས་ཕྱག་ཏུ་བྱུང་བར་བོན་བརྒྱད་འདུ་ལོང་གི་བར་གསེང་དུ་སྤྱད་དཀྱུས་གཡོས་ངོར་ཤར་ཚུལ་ཙམ་ལས། གཞུང་རྣམས་ལ་དད་མོས་ཀྱིས་སློབ་དཔོན་མཚན་ལྡན་བཙལ་ནས་མཉན་པའི་སྐལ་པ་ཁེངས་དྲེགས་ཀྱི་རླུང་གིས་ཁྱེར། གཞུང་ཚིག་གི་ང་འདི་ལྟར་ཡིན། ལོག་ལྟའི་མིག་གིས་ཡང་དག་གི་སྣང་བ་མ་འགེབས་ཞེས་མ་སྨྲས་པའི་དབང་གིས། སེམས་ཙམ་པའི་རང་རིག་ཅེས་ཐ་སྙད་གོ་མྱོང་བ་དང་། སྣང་བའི་གཞན་དབང་རྣམས་རང་འཛིན་གྱི་ཤེས་པ་དང་ངོ་བོ་གཅིག་པར་སྨྲས་པ་དང་། ཀུན་གཞི་ཁས་བླངས་པ་སོགས་ཀྱི་ཐ་སྙད་འགའ་ཞིག་འདྲ་བ་བྱུང་བས། འདི་ཡིས་གསུངས་ཚུལ་ལ་དགག་པ་རྫོགས་ཆེན་ཇི་ལྟར་མཐོང་སྐད་དང་། ཟབ་སྐད་བཤད་ཀྱང་རབ་ན་སེམས་ཙམ་པའི་ལྟ་བ་དང་། དབྱིབས་མེད་པ་ཞེས་སོགས་སྐད་གསེང་མཐོང་པོས་སྨྲ་བ་བྱེད་དོ།། ལན་ནི། དང་པོ་སེམས་ཙམ་པའི་རང་རིག་ནི་འཛིན་རྣམ་ཤེས་པའི་རྣམ་ཅན་ཡིན་པས་དེ་ལས་གཞན་པའི་ཡུལ་གང་ཡང་དངོས་ཡུལ་དུ་བྱེད་པ་མེད། རྫོགས་ཆེན་གྱི་རང་རིག་ཅེས་གཞི་གཤིས་ཀྱི་གནས་ལུགས་མྱོང་བ་ཡིན་པ་དང་། དེ་ཡང་གཞི་རང་གི་བདག་ཉིད་གཅིག་པས་མྱོང་བ་ལ་རང་རིག་ཅེས་པ་ལས། ཁ་ཕྱིར་བལྟས་ཀྱི་འཛིན་རྣམ་གྱི་ཕྱོགས་ན་ཡང་མེད་པས་ཕྱོགས་སྔས་གང་འདོད་པའི་དོན་མ་རྟོགས་གོང་དགག་པ་སྔས་དྲགས་པས་ནོངས་སོ།། འདིའི་རང་རིག་གི་ཡིན་ལུགས་ལུང་རིགས་དཔང་བཙུགས་ནས་ཞིབ་ཏུ་སྨྲ་རྒྱུ་ཡོད་ཀྱང་། ཁ་མང་དཔུང་མང་གི་གསེབ་ཏུ་འདི་ཙམ་གྱིས་འགྲིག་པར་བྱས། སེམས་ཙམ་པས་སྣང་བ་ཐམས་ཅད་སེམས་དང་རྫས་གཞན་གྱིས་སྟོང་བ་དེ་དང་། རྫོགས་ཆེན་གྱི་སྣང་སྲིད་སེམས་ཀྱི་བདག་ཉིད་སྨྲས་པ་གཉིས་ཕྱོགས་ནས་འདྲ་བ་ག་ལ་སྲིད། རྫོགས་ཆེན་གྱིས་སེམས་དང་བདག་ཉིད་གཅིག་ཅེས་པའི་ཐ་སྙད་འཇོག་སའི་སེམས་དེ་སེམས་དང་སེམས་ཉིད་ཕྱེས་ཟིན་པའི་སེམས་ཉིད་ལ་གོ་རྒྱུ་མ་གཏོགས་སེམས་ལ་གཏན་ནས་མི་འཇོག་པར་རང་གཞུང་རྣམས་ལ་ཞིབ་ཏུ་གཟིགས་ཁོམས་ན་མཐོང་བའི་ཕྱིར། རང་ལུགས་ཀྱི་སྔགས་སེམས་རྣམས་ཀྱིས་རྣམ་ཤེས་ཚོགས་བརྒྱད་ཁས་བླངས་ཀྱང་། སེམས་ཙམ་པ་ལྟར་གང་ཟག་གི་མཚན་གཞི་འཇོག་པའི་ཆེད་དང་། བདེན་གྲུབ་ཁས་བླངས་པ་སོགས་གང་ནས་ཀྱང་སེམས་ཙམ་དང་མི་མཚུངས་པའི་ཕྱིར། གོང་གི་རང་རིག་ཡེ་ཤེས་ཀྱི་ཚུལ་ཞིབ་པར་ལན་ལ་བསམ་ན་སྨྲ་དགོས་ཀྱང་ཉན་བྱེད་ལ་བསམ་ན་སྐབས་སུ་མ་བབས་པས་ལན་ཅིག་འདི་ཙམ་མོ།།


དྭོགས་ལན་ལྔ་བ།


རྫོགས་པ་ཆེན་པོའི་ལྟ་བ་ཐུན་མོང་གི་ཞི་གནས་ཤིག་ཏུ་འདོད་པ་རྣམས་ལ། དང་པོ་འདོད་ཚུལ་ནི། ཐུན་མོང་གི་ཞི་གནས་ནི། རྗེ་ཡི་ལམ་རིམ་ཆེན་མོ་ལས། འདིར་བསྒྲུབ་པར་བྱ་བའི་ཏིང་ངེ་འཛིན་ནི་ཁྱད་པར་གཉིས་དང་ལྡན་པ་ཞིག་ཡིན་ཏེ། འདི་ལྟར་སེམས་ཤིན་ཏུ་གསལ་བས་གསལ་ཆའི་ངར་དང་ལྡན་པ་དང་། དམིགས་པ་ལ་རྩེ་གཅིག་ཏུ་གནས་པའི་མི་རྟོགས་པའི་གནས་ཆ་དང་ལྡན་པའོ།། ཞེས་དང་། དེ་ཉིད་ལས། འཛིན་སྟངས་ཁྱད་པར་ནི། སེམས་ཀྱི་བརྗེད་པ་མེད་ཅེས་པ་ཡུལ་དེ་སེམས་ཀྱིས་མ་བརྗེད་པའི་ཆ་སྟེ་སྐབས་འདིར་དམིགས་རྟེན་མ་བརྗེད་པའོ།། ཞེས་དང་། དེ་ཉིད་ལས། བྱེད་ལས་ཀྱི་ཁྱད་པར་ནི། དམིགས་པ་ལས་སེམས་གཞན་དུ་མི་གཡེང་བར་བྱེད་པའོ།། དེ་ལྟར་སེམས་དམིགས་པ་ལ་བཏགས་ཏེ་འདུལ་བ་ནི། གླང་པོ་ཆེ་འདུལ་བའི་དཔེས་གསུངས་ཏེ། དཔེར་ན། སྡང་པོའམ་ཀ་བ་ཤིན་ཏུ་བརྟན་པ་ལ་ཐག་པ་སྲ་བ་དུ་མས། མི་བསྲུན་པའི་གླང་པོ་བཏགས་ཏེ་གླང་རྫིས་ཇི་ལྟར་བསླབ་པ་ལྟར་བྱེད་ན་ལེགས། མི་བྱེད་ན་ལྕགས་ཀྱུ་རྣོན་པོས་ཡང་ཡང་བཏབ་ནས་ཚར་བཅད་དེ་འདུལ་བ་ལྟར་སེམས་གླང་པོ་ཆེ་མ་དུལ་བ་དང་འདྲ་བ་འདི་ཡང་། སྔར་བཤད་པའི་དམིགས་པའི་ཀ་བ་བརྟན་པོ་ལ་དྲན་པའི་ཐག་པས་བཅིང་ཞིང་། དེ་ལ་སྡོད་དུ་མ་བཏུབ་ན། ཤེས་བཞིན་གྱི་ལྕགས་ཀྱུས་གཙགས་ནས་ཁད་ཀྱིས་ཁད་ཀྱིས་དབང་དུ་བྱ་སྟེ། ཞེས་དང་། གྲིམས་ལྷོད་རན་པའི་མཚམས་ནི། རང་གི་བརྟན་པ་ནི་རིག་པ་འཕང་འདི་ཙམ་ཞིག་བསྟོད་ན་རྒོད་པ་སྐྱེ་ངེས་པར་འདུག་སྙམ་པའི་ཚད་དེ་ལས་ནི་ལྷོད་ལ། འདི་ཙམ་ཞིག་ལ་བཞག་ན་བྱིང་བ་སྐྱེ་སླ་བར་འདུག་སྙམས་པའི་ཚད་དེ་ལས་ཀྱང་འཕང་མཐོ་བའི་འཇོག་ཚུལ་ལ་བྱའོ།། ཞེས་གསུངས་པ་ལྟར་ཞི་གནས་ཀྱི་ཏིང་ངེ་འཛིན་ཡིན་ན་རང་གི་དམིགས་པ་ལ་རྩེ་གཅིག་ཏུ་གཏོད་པའི་འཛིན་སྟངས་དང་མ་བྲལ་བ་དགོས་པར་གསུངས་ལ། རྫོགས་པ་ཆེན་པོའི་ལྟ་བ་ནི། སྟོང་ཐུན་ལས། འོ་ན་ཡར་ལྡན་རྫོགས་པ་ཆེན་པོའི་སྒོམ་པ་གང་ཞེ་ན། ཤེས་པ་གསལ་ཆེ་ལ་འཛིན་ཆུང་བ་ཤེས་པ་ཡང་ཞིང་བདེ་ལ་ཉམས་སུ་མྱང་བ་མེད་པ། རི་དང་ཁང་ཁྱིམ་ལ་སོགས་པ་ཅིར་སྣང་ཡང་ལོག་རྟོག་གི་ཉམས་བློ་མི་སྐྱེ་བ། སངས་རྒྱས་དང་དམྱལ་བ་ལ་རེ་དོགས་ཀྱི་བློ་མེད་པ། སྣང་སྟོང་ཕྱོགས་རིས་མེད་པ་སྟོང་པ་གསལ་བ། བློ་རྟེན་གང་ལའང་མི་འཆར་བ་ཤེས་པ་མ་འཐིབས་ལ་ཚོར་བ་མེད་པ། སྤང་པ་གང་ཡང་མི་སྤང་པ། དང་དུ་གང་ཡང་མི་ལེན་པ། ཞེས་གསུངས་པ་ལྟར་བློས་འཛིན་སྟངས་དམ་པོས་བཟུངས་བ་དང་། བློ་དང་དེ་ཡི་འཛིན་སྟངས་གཉིས་ཀ་འདས་པའི་བོན་གཉིས་ནོར་དྭོགས་ཤེས་ལྡན་སུ་ལའང་སྐྱེ་མི་སྲིད་པའོ།།


དྭོགས་ལན་དྲུག་པ།


དྭོགས་པ་དགོད་པ་དང་། ལན་ནོ།། དང་པོ་ནི། ཕྱག་ཆེན་གྱི་ལྟ་བ་རྗེ་ཙང་ཁ་བའི་དབུ་མའི་ལྟ་ཁྲིད་དུ་གསུངས་པ་ལྟར། དེ་ཐམས་ཅད་དམིགས་རྟེན་ལ་མི་བརྩི་བར་སེམས་འདི་ཀ་གང་ལ་ཡང་མི་འཇུག་པར་མ་ཡེངས་མ་འཕྲོས་མི་རྟོག་པར་ཙེར་ནེ་གནས་ཤིང་དེའི་ངང་ནས་སེམས་འདི་ཀ་སལེ་ཧྲིག་གེ་བའི་དྭངས་ཆ་ཅན་དེ་ལ་ཡུན་ཇི་ཙམ་སྡོད་ཐུབ་པའི་ཚེ་ནི། དེ་ལ་དྲན་ཤེས་བཞིན་དང་བདེ་གསལ་མི་རྟོག་པ་ལྔ་ཆ་ཚང་ཞིང་ཞི་ལྷག་ཟུང་འཇུག་ཀྱང་འདི་ཀ་ཡིན། མདོར་ན་ངེས་དོན་སྒོམ་པ། སྟོང་ཉིད་སྒོམ་པ་ཕྱག་རྒྱ་ཆེན་པོའི་དངོས་གཞི་ཡིན། སྦྱོར་བ་ཡན་ལག་དྲུག་གི་དང་པོ་སོ་སོར་སྡུད་པ་རྣམས་འདི་ཀ་ཡིན་སྙམ་པ་ཡང་འདུག་སྟེ། ཞེས་དང་། ཡང་འགའ་ཞིག་ཕྱག་རྒྱ་ཆེན་པོའི་ལྟ་བ་དངོས་གཞི་དེ་དང་སྦྱོར་བ་ཡན་ལག་དྲུག་གི་སོར་སྡུད་གཉིས་གནད་གཅིག་རང་སྟོང་ཡིན། དེའི་སྟེང་དུ་སྦྱོར་དྲུག་གི་བསམ་གཏན་གྱི་ལྟ་བ་གཞན་སྟོང་གི་ལྟ་བ་འཕར་རྒྱུ་ཡོད། དེས་ན་ཕྱག་ཆེན་ལས་སྦྱོར་དྲུག་ལྟ་བ་མཐོ་ཟེར་བ་སོགས་མཐའ་ཡས་པ་ཞིག་སྣང་ཞིང་། ཞེས་སོགས་གསུངས་པ་ལ་བལྟས་ན། ཕྱག་ཆེན་པས་སེམས་ཅི་ལ་མི་སེམས་པ་མི་ཡེངས་པར་གནས་པ་ཟེར་བ་སོགས་ལ་འགའ་ཞིག་གིས་རྫོགས་ཆེན་གྱི་ཟེར་སྒྲོས་དང་འདྲ་འདུག་པས་ཕྱག་རྫོགས་གཉིས་ལྟ་བ་གཅིག་ཏུ་འདུག་བསམ་མཁན་མཆིས་མོད་ཀྱང་། ཅི་ཡང་མི་བསམ་པར་གནས་པ་དང་། སྒྲ་རྟོག་ཡུལ་ལས་འདས་པར་རློམས་པ་སོགས་གང་སྨྲས་ཀྱང་། གཞི་གསལ་སྟོང་ཟུང་འཇུག་ཀ་དག་དང་ལྷུན་གྲུབ་ཀྱི་ཡོན་ཏན་དང་ཕ་རོལ་ཕྱིན་བཅུ་སོགས་རྫོགས་པའི་རྫོགས་ཆེན་སྟོང་པ་རང་གསལ་གྱི་སྙིང་པོ་ཅན་གྱི་དོན་མ་རྟོགས་པར། ཚིག་འགའ་འདྲ་བ་ཙམ་གྱིས་རྫོགས་པ་ཆེན་པོའི་ལྟ་བ་དང་འདྲ་བསྡུར་བྱེད་པ་ཤིན་ཏུ་བྱབ་ཆུང་ཞིང་། རྫོགས་ཆེན་གྱི་དོན་ལ་ངེས་པ་མ་སྙེད་པའི་རྟགས་མཐོང་ངོ་།། དབུ་མ་ནི། རྗེ་ཙོང་ཁ་བའི་དབུ་མའི་ལྟ་ཁྲིད་ལས། འོན་ཀྱང་གནད་དུ་ཆེ་བ་ནི་དང་པོ་གང་ཟག་གི་བདག་རྣམ་པ་བདུན་གྱི་བཙལ་ན་བདག་མེད་པ་དེ་ལྟ་བུ་ལ་ལེགས་པར་རིགས་པས་གཏན་ལ་ཕབ་ནས་མ་རྙེད་པ་དང་དེ་ཀའི་ངང་ལ་དྲན་ཤེས་བརྟེན་ནས་བཞག། ནམ་འཕྲོ་བ་དང་ཡང་སྔར་བཞིན་རིགས་པའི་བཙལ་ནས་མ་རྙེད་པ་དང་དེ་ཀའི་ངང་ལ་བཞག་སྟེ། ཞེས་དང་། ཚིག་དོན་མཛོད་ཀྱི་འགྲེལ་པ་ལས། སེམས་ཉིད་སྟོང་ཉིད་ལ་སངས་རྒྱས་ཀྱི་རང་བཞིན་ནམ་སྙིང་པོ་ཟེར་གྱི། མཚན་དཔེ་སྟོབས་སོགས་ཆོས་སུ་ཡོད་པ་ག་ལ་སྲིད། གནས་ལུགས་བདག་མེད་ནམ་མཁའ་སྟོང་པ་ལྟ་བུར་ཡུམ་བར་མ་ལ་སོགས་པ་ཐམས་ཅད་ནས་གསུངས་པའི་ཕྱིར་སྙིང་པོ་བསྟན་པའི་མདོ་རྣམས་དྲང་དོན་ཡིན་ནོ།། གལ་ཏེ་དེ་ལྟར་མ་ཡིན་ན། མུ་སྟེགས་པའི་བདག་རྟག་པ་དང་ཁྱད་པར་མེད་པ་ཁོ་ནའོ།། ཞེས་ངེས་པར་དོན་གྱི་ཆོས་ལ་རྒྱབ་ཀྱི་ཕྱོགས་པར་སྣང་ངོ་།།

གཉིས་པ་ནི། ཚུལ་དེ་ལྟ་བུ་བཟང་པོ་མ་ཡིན་པས་རེ་ཞིག་ལུང་ཉིད་ཚད་མར་བྱས་ཏེ་སྤང་བ་ནི། ཅི་བཅོམ་འདས་འདས་ཀྱིས་བཀའ་འཁོར་ལོ་གསུམ་དུ་གསུངས་པ་ལས། གནས་འདི་ནི་ཐ་མ་དོན་དམ་རྣམ་པ་ངེས་པའི་ཆོས་ཀྱི་འཁོར་ལོར་གསུངས་པ་ཡང་ཁྱོད་ཀྱིས་མ་ཤེས། སྟོང་ཉིད་རྐྱང་བ་དོན་དམ་ཡིན་ན། འཁོར་ལོ་གསུམ་ལ་ཐ་དད་བསྟན་པའང་ཇི་ལྟར་འཐད་དེ། སྟོང་ཉིད་དྲང་དོན་དུ་གསུངས་ཀྱི། དེ་ཡང་གནས་ལུགས་ཀྱིས་སྐྲག་པ་དང་། ལས་དང་པོ་བས་བདག་ཏུ་འཛིན་པ་དགག་པ་ཙམ་ལ་དགོངས་སྟེ། ཞེས་གསུངས་པའི་ཕྱིར། ཚུལ་འདི་རྣམས་ལ་ཞིབ་ཏུ་དཔྱོད་པའི་བློ་གྲོས་ཅན་བྱུང་ན་ཕྱག་རྫོགས་དབུ་གསུམ་ལྟ་བ་གཅིག་ཏུ་སྨྲ་བའི་ལྕེ་ཐུང་ངུར་འགྱུར་རམ་སྙམ། ཞོར་འཕྲོས་གོང་གི་རྫོགས་ཆེན་གྱི་ལྟ་བ་མཐའ་བཞི་བརྒྱ་གྲོལ་བཤད་པའི་དོན་ལ་ལུང་དང་རིགས་པའི་རྒྱབ་རྟེན་མེད་པར་འོལ་ཚོད་བྱས་པ་རེད་ཅེས་བཀྱོན་ཕབ་འདུག་ཀྱང་། ལྟ་བ་འདི་འདྲ་ལ་ལུང་རིགས་ཀྱི་རྒྱབ་སྐྱོར་ཤིན་ཏུ་མང་བ་ཡོད་དེ། ལུང་ནི་སྐུ་གསུམ་སངས་རྒྱས་ཀྱིས་གསུངས། འཁོར་ལྷ་ཀླུ་མི་གསུམ་གསུངས། འབྲས་བུ་ཟག་ཕུང་དྭངས་མའི་འོད་ལུས་ཏེ་ལོངས་སྤྱོད་རྫོགས་སྐུ་ཐོབ་པར་ཡོད་པའི་ཕྱིར། ལུང་ཚིག་སོགས་འབྲི་བ་མང་བས་འཇིགས་ནས་བཞག།

གསུམ་པ་མཐུན་སྣང་ལྷུན་གྲུབ་རང་གི་ངོ་བོ་དང་། ཐལ་གྲགས་པའི་ལྷུན་གྲུབ་ལས་སོགས་པ་ཡིས་སུན་དབྱུང་བ་རྣམ་པ་གཉིས་སོ།། དང་པོ་ནི། རྒོལ་ཕྱི་རྒོལ་གཉིས་ལས་ཐུན་མོང་དུ་གྲུབ་པའི་བོན་ཅན་ཀ་པ་ལི་ལྟ་བུ་ཞིག་གཞིར་བཞག་པའི་དུས་ན། ལ་ལས་རྟར་མཐོང་ལ། ལ་ལས་བར་མཐོང་ན་འགལ་སྣང་ཡིན་ཏེ། དེ་ལྟར་མ་སོང་བའི་གཉིས་ཀས་ཀ་པ་ལི་ལྟ་བུ་ཡེར་རེར་མཐུན་པར་སྣང་བ་ལ་ཟེར་རོ།། ནམ་མཁའ་འཕྲུལ་མཛོད་འགྲེལ་བ་ལྷུན་གྲུབ་ཀྱི་ཡིག་ཆུང་ལས། འཁོར་འདས་ཕྱི་ནང་གི་བསྡུས་པའི་བོན་ཐམས་ཅད་བསྡུས་པའི་བྱང་ཆུབ་ཀྱི་སེམས་སུ་གཅིག་ལ། སེམས་ཉིད་ཐིག་ལེ་ཉག་གཅིག་སྟེ་སྐྱེ་འགག་མེད་ཅིང་འཇུག་ལྡོག་འཕོ་འགྱུར་མེད་པས་ལྡོག་མེད་མཐུན་སྣང་ཡིན་ཏེ། ཐམས་ཅད་གཅིག་ཏུ་མཐུན་པར་སྨྲ་བོ་ཞེས་དང་། འཁོར་བ་གཏན་འཇོམས་མདོ་ལས། ལྡོག་བཅས་ལྡོག་མེད་བོན་ཉིད་དབྱིངས་གྲོལ།། བསམ་ངོ་མཐུན་སྣང་རིག་པ་རང་གྲོལ།། སྣང་གྲགས་ཐམས་ཅད་དེ་ལྟར་ཤེས་ན།། ཡེ་ནས་ལྷུན་གྲུབ་དོན་ལ་གནས་སོ།། ཞེས་གསུངས་པའི་ཕྱིར། གཉིས་པ་དེ་ལ་སུན་དབྱུང་བ་ནི། དཔེར་ན། ཀ་པ་ལིའམ་སྐྱོགས་ལྟ་བུ་ཞིག་ལ་ཐམས་ཅད་ལ་ཀ་པ་ལིའམ་སྐྱོགས་ལ་མཐུན་ནམ། འགའ་ཙམ་ལ་མཐུན་པར་སྣང་བྱ། ཐམས་ཅད་ལ་མཐུན་པར་སྣང་ཟེར་ན། སྣང་བ་བཅུ་བདུན་མི་བདེན་པར་ཐལ། ཐམས་ཅད་སྣང་བ་གཅིག་པའི་ཕྱིར། འདོད་ན། མི་དང་གླང་ཁྱད་མེད་པར་ཐལ། འདོད་ན། མངོན་གསུམ་གྱི་བསལ་ལོ།། དེ་ལ་ལུང་རིགས་ཀྱི་སྐྱོན་མང་དུའབྱུང་ངོ་།། མི་ལས་སོགས་འགའ་ཙམ་ལ་མཐུན་པར་སྣང་ཟེར་ན། དེ་ལ་མཐུན་སྣང་མ་ཡིན་པར་ཐལ། འགའ་ཞིག་མཐུན་ལ། འགའ་ཞིག་ལ་མི་མཐུན་པའི་ཕྱིར། ལྷུན་གྲུབ་ཀྱང་མ་ཡིན་ཏེ། ཐམས་ཅད་དེ་ལ་མ་འདུས་པའི་ཕྱིར། རང་གཞུང་གིས་སྐྱོན་སེལ་ནི། གཞི་ཡི་རྩལ་ལས་རིགས་དྲུག་སོ་སོར་སྣང་ངོར་རང་རང་གི་ལས་མཐུན་སྣང་བ་དཔེར་ན་མི་ཡི་རིགས་ལ་སྣང་ཚུལ་མེ་ཆུ་ས་རླུང་སོགས་ཀྱི་སྣང་ཚུལ་དང་། གང་སྣང་བ་ཐམས་ཅད་གཞི་གསལ་སྟོང་ཟུང་འཇུག་ཐིག་ལེ་ཉག་གཅིག་བདག་ཉིད་དུ་ལྷུན་གྲུབ་ཡིན་པར་བརྗོད་པ་དང་། ཁས་བླངས་པ་ལ་དོན་འགལ་མེད་པས་བསམ་ངོ་ལྷུན་གྲུབ་ཅེས་པའི་མིང་ཙམ་ལས་འཕྲོས་པའི་འགལ་སྐྱོན་རྣམས་སེལ་ནུས་སོ།། སྤྱིར་ན་རྫོགས་པ་ཆེན་པོའི་གཞི་ཡི་གནས་ལུགས་སྟོང་ཉིད་ཀྱི་ངོས་ནས་བསམ་ན་དགེ་སྡིག་ཕན་གནོད་གང་གིས་གཡོ་བསྐྱོད་མི་ནུས་ཏེ། སངས་རྒྱས་སྒམ་ཏེ་མ་མཛད། སེམས་ཅན་སྒྲིབ་པོས་མ་བཅོས་པར་གནས་ཏེ། གཞི་སྟོང་པ་དེ་ཉིད་ལ་དེ་རྣམས་ཀྱི་བྱ་བ་མི་འཇུག་པའི་ཕྱིར། དེས་ན་གཞུང་འགའ་ནས་ལས་འབྲས་དང་ཕན་གནོད་སོགས་མེད་པར་གསུངས་པའི་དོན་དང་། གཞི་ཡི་རྩལ་ཤར་རོལ་པའི་ཆ་ལ་ལས་འབྲས་ཕན་གནོད་བདེ་སྡུག་ཐམས་ཅད་ཡོད་པར་བསྟན་པས། གཞུང་གིས་བསྟན་དོན་ཚུལ་བཞིན་དུ་ཐོས་བསམ་ཡང་དག་གི་ལམ་ནས་བཙལ་བར་མཁྱེན་ཞེས་རྗེས་སུ་འཇུག་པ་རྣམས་ལ་ཞུའོ།། གཞན་ཡང་སྔོན་འགྲོ་འབུམ་དགུ་ཙམ་གྲངས་ཚང་བསགས། དེ་རྗེས་ཉིན་ཤས་ཨ་དཀར་པོ་ཞིག་ལ་དམིགས་པ་གཏད་ནས་ཐུན་འགའ་སྦྱང་ཇི་ཞིག་བླ་མས་སེམས་ཚོལ་ཤོག་གསུངས་ནས་ཕུ་རྒྱུག་མདོ་རྒྱུག་དང་སྡུག་བསྔལ་དང་སེམས་ཁྲེལ། སེམས་མི་རྙེད་པའི་དངས་སྐྲགས་བྱེད། སླར་ནས་བླ་ལ་ཞུ་གཏུག་འགའ་བྱས་ཏེ། ཕལ་ཆེར་སེམས་ལ་ཁ་དོག་མེད། དབྱིབས་མེད། བྱུང་ས་མེད། གནས་ས་མེད། འགྲོ་ས་མེད་པ་སེམས་ལ་སྔར་འདས་པའི་རྗེས་གཅོད་མེད་པ། ཕྱིས་འབྱུང་གི་སྔོན་བསུ་མེད་པ། ད་ལྟ་བ་ལ་བཟོ་བཅོས་མེད་པ་སྟོང་པ་ཞིག་འདུག་ཅེས་ཞུ་ཤེས་ན་ད་དེ་ལྟར་རྒྱུད་བསྐྱང་རྒྱུ་ཡིན་པར་བྱེད། ད་རྣམ་རྟོག་ཅིག་ཐོལ་གྱིས་བྱུང་དུས་དེ་ཡི་རྗེས་སུ་འབྲེང་ན་རྒོད་པ་དང་། དེ་ནམ་བྱུང་མ་ཚོར་བ་མུག་གེ་འདུག་ན་རྨུགས་པ་སོགས་ཡིན་རྒྱུ་བྱེད། མདོར་ན་སྟོང་པ་ཞིག་ལ་དམིགས་པ་གཏད་པའི་འཛིན་སྟངས་ཅན་གྱི་སྒོམ་ནི་རྫོགས་པ་ཆེན་པོའི་ལྟ་བའི་ཕྱོགས་ན་མེད་དོ།། ཚུལ་འདི་རྣམས་ཤེས་པ་ཤིན་ཏུ་དོ་གལ་ཆེ། དེ་ཤེས་པ་ལ་ཡང་མཚན་ལྡན་གྱི་བླ་མ་དང་གདམས་པ་ཟབ་མོ་འཕྲད་པ་གཙོར་ཆེ། དེས་ན་བླ་མའི་རྣལ་འབྱོར་དང་། ཟབ་མོའི་གཞུང་ལ་དད་པ་བསྐྱེད་ཅིང་གསོལ་བ་འདེབས་པར་ཞུ།།།།


མཇུག་གི་དོན།


སླར་སྨྲས་པ།།

འདི་ལྟར་ཡིག་སྣ་མང་པོ་ནས།།

ཚིགས་བཅད་ཟུར་བསགས་བྱས་ཙམ་གྱིས།།

དོན་ཆེན་འབྱིན་པ་མ་མཐོང་ཡང་།།

དྲན་ཤར་མ་བཀག་རི་མོ་བྲིས།།

གང་ཞིག་བསྟན་བཅོས་མཐོང་བའི་དྲིན་ལས་སུ།།

འགངས་ཆེན་དཀའ་གནད་ཁྲོལ་བའི་ངོ་སོ་ཆུང་།།

རང་འདོད་མ་ཁེངས་འགའ་ལ་འཕྲད་པའི་དུས།།

གང་བྲིས་ཐམས་ཅད་དཀའ་སླ་མཉམ་འདུག་སྐད།།

གང་བྱས་རི་མོ་ཁྱེད་ངོ་བཟུང་ཆེད་མིན།།

རྒྱལ་བའི་བསྟན་མཆོག་འགྲོ་བའི་ཕན་བདེའི་ཆེད།།

དྲི་མེད་ལུང་རིགས་ལམ་ནས་མཐོང་བས་ན།།

དེ་ཉིད་ཡུན་རིང་གནས་ཕྱིར་བཀུར་བསྟི་ཞེས།།

གཤེན་བསྟན་འདོད་འབྱུང་དབྱིག་གི་གང་བུ་འདི།།

རྨོངས་བློ་ངན་རྟོག་ཐལ་རྡུལ་འཁྲིགས་པའིགསེབ།།

ཕན་བདེའི་འོད་སྣང་འཕྲོ་བའི་སྐབས་ཕྲ་ཡང་།།

བོན་ཉིད་བདེན་པའི་དོན་བཞིན་གསལ་གྱུར་ཅིག།

